

   Акрын гына татар музыкасы яңгырый. Музыка тынгач, укучылар чыгышы белән кичә башланып китә.

     1 укучы.

   Мәктәп бүген гөрләп тора, 

   Шаулап тора күрегез.

   Без бит бәйрәмгә җыелдык,

   Әллә шуны белмисез?

   2 укучы.

   Кояш көлеп уянды да 

   Нурларын сипте мулдан.

   Әбиләр килде мәктәпкә

   Көзге кояшлы юлдан.

   Алып баручы.
        Хөрмәтле әбиләр, дәү әниләр! “Әбекәй-алтыным, минем иң якыным” дигән кичәбезне башлыйбыз.
   “Әссәләмәгаләйкем” җыры яңгырый.

  Алып баручы.

        Дөньяда иң кадерле булган Әти-әни турында без күп сөйлибез, ә аналарның да, аталарның да әниләре булган, аларга тормыш биргән, аларны кеше иткән кешеләр - әбиләр турында еш уйлыйбызмы?! Ә әбисе булган кеше нинди бәхетле булуын һәрберебез белә.

           Гомернең сикәлтәле юллары артта калган. Маңгайларга сырлар төшкән, чәчләргә ак кырау кунган. Ә киләчәккә ышаныч һаман сүнмәгән.

    1 укучы.

        Ак яулыклы татар әбисе! Син барысын да күрдең, яхшысын да , яманын да. Ләкин син барыбер татар әбисе булып калдың. Ак яулыгыңны башыңнан салмадың. Ә иң мөһиме, синең Ходай тәгаләгә булган ышанычың саф булып сакланды. Бүген намаз укыганыңны күрәм дә сиңа сокланам. Тәсбих тотып, илнең иминлеген теләп намаз уыйсың. Теләгең кабул булсын, и мәрхәмәтле, ак яулыклы татар әбисе!
2 укучы.
        И апалар! Газиз татар әбиләре! Ничә гасырлар дәвамында татар данын саклап калган, караңгы, давыллы кырыс еллар аша халкыбызны бүгенге көнгә кадәр китереп җиткергән асыл затларыбыз сез!

   Җыр “Озак яшә, әнкәй”.

    Шигырь “Ак әбиләр”

Алып баручы.

        Әгәр дә сезнең  бишек җырларыгыз яңгырамаса, җырчылар, шагыйрҗләр каян килер иде икән безгә? Әгәр дә кызларыгызны сабыр, тыйнак итеп үстермәсәгез, сезнең кебек аналар булыр идеме икән татарда? (“Бишек” җыры яңгырый).

   3 укучы.

        Күпне кичергән, күпне күргән әбиләр! Газиз әтиләрегезне, абыйларыгызны сугыш кырларына озаткансыз. Күпме гаиләләргә кара кәгазьләр килгән. Үзегез үгез җигеп сабан сөргәнсез, тездән ерып орлык ташыгансыз – ат урынына эшләгәнсез. Каян килде икән сезгә ул кадәр көч-куәт!

   4 укучы.

        Сугыш еллары, ачлык. Бу елларны искә алганда. әбиләрнең ачы язмышлары искә төшә. Сезнең батырлыкны онытырга һич хакыбыз юк. Сез бит җиңү көнен якынайтучылар да.
    5 укучы.

        Сугыш елларының ачы газапларын күргән әбиләр! Яшәгез әле сез, мең ел яшәгез! Сез бит безгә тынычлык та, матур тормыш та алып килүчеләр!

   Алып баручы.

        Сугыш беркемгә дә кагылмыйча үтмәгәндер. Кемнеңдер әтисе сугыш кырларында һәлак булган, кемнеңдер абыйсы хәбәрсез югалган, ә кемнәрнеңдер балачагы сугыш елларына туры килгән. Ә хәзер сүземне Фазилә апага бирергә телим.Фазилә апа, үзеңнең балачагың, яшьлек елларың турында сөйләп китсәң иде.

  Ә хәзер сүзне Гөлсәфидә апага бирербез, аңа кадәр Ландыш әбисе турында укып китәр.
   Алып баручы.

        И хөрмәтле татар әбиләре! Сез тыйнак та, сөйкемле дә. Сез эшчән дә, түзем дә. Сез өйләребезнең яме, ашларыбызның тәме.Сез дөнҗяның авырлыгын үз җилкәгездә күтәргәнсез, гаилә учагын сүндермичә дөрләтеп торасыз. Сезне яратмаган, хөрмәт итмәгән кешенең эчендә җаны булмас.

“Әнием догалары” җыры яңгырый.

   Алып баручы.

        Кадерле укучылар, әбиегезнең күзләренә игътибар иткәнегез бармы? Еллар аңа тирән эзләр салган, карашына моңсулык иңдергән. Тормыш берәүне дә аерып тормый: ачысын да, төчесен дә мулдан өләшә. Синең әбиеңне дә читтә калдырмаган ул, сөенечләре белән көенечләре дә җитәрлек булган. Булдыра алган кадәр кадерлик, хөрмәтлик без аларны, авыр тормышларын җиңеләйтергә тырышыйк.
   “Уфтанма” җыры яңгырый.

   1 укучы.

Әби кеше гел яхшылык тели, 

Гаебебез булса кичерә.

Гомер буе калыйк тугрылыклы 

Әби дигән изге кешегә.

   2 укучы.

Яшәгез сез мәңге яшь булып. 

Туган йортыгызга ямь булып.

Сез булсагыз таза-сәламәт.

Оныкларга булыр бик рәхәт.

   3 укучы.

Гел яхшыга өйрәтәсез,

Тыңлыйбыз сезнең сүзне.

Һәр эштә үрнәк сез безгә,

Хөрмәт итәбез сезне.

   4 укучы.

Оныкларга терәк булып,

Яшәгез сез шатлыкта.

Сәламәтлек, ак бәхетләр

Юлдаш булсын сезгә картлыкта.

   5 укучы.

 Картаймыйча шулай кояш кебек

Балкып торыгыз сез иртә-кич.

Яхшылык җирдә ятмый диләр,

Онытмабыз сезне без дә һич.

   6 укучы.

Сәламәтлек ташламасын сезне, 

Һәр көнегез үтсен шатлыкта.

Яшәү яме, дөнья иминлеге

Юлдаш булсын сезгә картлыкта

.

   Алып баручы.

        Хөрмәтле әбиләр! Күпме изгелек сездә! Сезнең белән дөньядагы бар нәрсә турында да сөйләшергә була. Тыңлый, аңлый һәм гафу итә беләсез. Бетмәс-төкәнмәс сабырлык сездә. Сездәгедәй сабырлык бу тынгысыз,  ыгы-зыгылы дөньяда бик кирәк безгә.

       Рәхмәт сезгә, әбиләр, кичәбезгә килгәнегез өчен! Тыныч картлыкта гомер кичерегез! 



“Бәхеттә, шатлыкта” җыры яңгырый.

